
ICHKI AUDIT FUNKSIYALARINING ICHKI 
NAZORATNI TA’MINLASHDAGI AHAMIYATI

Tursunov Shohruxmirzo Baxtiyor o‘g‘li
Toshkent davlat iqtisodiyot universiteti 
mustaqil izlanuvchisi

Annotatsiya. Ushbu maqolada ichki auditning mohiyati va uning korporativ boshqaruvdagi roli yoritilgan. Olib borilgan 
tadqiqotlar natijasida ichki auditning funksiyalariga aniqlik kiritilgan hamda ularning ichki nazoratni ta’minlashdagi 
ahamiyati ochib berilgan.

Kalit so‘zlar: ichki audit, operatsion audit, ichki nazorat, korporativ boshqaruv, ichki audit funksiyalari, risklarni boshqarish.

Abstract. This article describes the nature and role of internal audit in corporate governance. The research clarifies the 
functions of internal audit and reveals their importance in ensuring internal control.

Keywords: internal audit, operational audit, internal control, corporate governance, internal audit functions, risk 
management.

Аннотация. В данной статье описана сущность и роль внутреннего аудита в корпоративном управлении. В 
результате проведенного исследования уточнены функции внутреннего аудита и раскрыта их важность в 
обеспечении внутреннего контроля.

Ключевые слова: внутренний аудит, операционный аудит, внутренний контроль, корпоративное управление, 
функции внутреннего аудита, управление рисками.

K I R I S H
Hozirgi zamonaviy iqtisodiy sharoitda korporativ boshqaruvning samaradorligini ta’minlash masalasi 

dolzarb vazifalardan biri hisoblanadi. Bugungi kunda rivojlangan davlatlarda ichki audit faoliyati faqatgina 
moliyaviy nazorat va hisobotlarni tekshirish bilan cheklanmay, balki strategik va taktik qarorlar qabul qilishda 
muhim axborot va tahlil platformasi sifatida faoliyat yuritadi.

O‘zbekistonda ichki audit tizimini rivojlantirish va takomillashtirish bo‘yicha izchil ishlar amalga oshirilmoqda. 
Mamlakatimiz korxonalarida ichki auditning samaradorligini yanada oshirish uchun mavjud imkoniyatlar 
keng bo‘lib, xususan, ichki audit resurslarini bosqichma-bosqich mustahkamlash, riskka asoslangan audit 
metodologiyalarini joriy etish, ichki auditorlarning mustaqilligini kuchaytirish hamda axborot texnologiyalaridan 
foydalanishni kengaytirish orqali ichki audit tizimining ta’sirchanligini yanada oshirish mumkin.

M A V Z U G A  O I D  A D A B I Y O T L A R  S H A R H I
Ichki auditning mohiyati va uning funksiyalari xususida iqtisodchi olimlar tomonidan turlicha fikrlar bildirilgan. 

Xususan, U. Andersen va boshqalar tomonidan olib borilgan tadqiqotda quyidagi xulosalarga kelingan: 
“kompaniyalar o‘zlarining ichki nazorat va risklarni boshqarish tizimini samarali tarzda loyihalashtirish hamda 
rejalashtirilgan tadbirlar va ko‘rsatmalarning amalga oshirilishini ta’minlash bilan tobora ko‘proq qiziqishmoqda. 
Mazkur holat korporativ boshqaruv jarayonlari, risklarni boshqarish va ichki nazorat tizimlarini ta’minlashning 
asosiy elementi sifatida ichki auditning tobora dolzarbligini oshirmoqda” [1].

Boshqa bir iqtisodchi olimning fikricha, “ichki auditorlar biznes muhiti va ichki nazoratni bilishlari hamda 
tushunishlari tufayli ichki audit firibgarlikka qarshi birinchi himoya chizig‘i hisoblanadi. Ichki auditorlar rahbariyat, 
kengash yoki audit qo‘mitasining ko‘rsatmalariga qarab, subyekt ichidagi firibgarlikning oldini olish va aniqlash 
uchun turli rollarni bajarishlari mumkin” [2].

L. Jiang va boshqalar “ichki auditning operatsiyalar bilan bog‘liq xizmatlardagi ishtiroki operatsion 
ko‘rsatkichlar bilan sezilarli ijobiy bog‘liqlikka ega ekanligini aniqlaganlar. Bundan tashqari, mualliflar ichki 

auditni an’anaviy sohalarga (masalan, operatsion audit) va ko‘proq biznesga yo‘naltirilgan xizmatlarga 
(masalan, strategiya bo‘yicha konsalting) ajratadilar va an’anaviy sohalardagi ishonch xizmatlari ichki auditda 
keng tarqalganligini, maslahat xizmatlari esa kamroq tarqalganligini ko‘rsatadilar” [3].

Boshqa iqtisodchi olimlarning fikricha, “ichki audit samarali korporativ boshqaruvni shakllantirish 
jarayonida, masalan, ichki nazorat, risklarni boshqarish va boshqaruv jarayonlari sohalarida qiymat yaratish 
orqali katta ahamiyatga ega deb hisoblanadi. Bundan tashqari, ichki auditning maslahat faoliyati asosida 
boshqaruv qarorlarini qo‘llab-quvvatlash uchun jarayonlar va ma’lumotlarni takomillashtirish orqali qo‘shimcha 
qiymat yaratish mumkin” [4].

K. Axmedjonovning ta’kidlashicha, “ichki audit — xo‘jalik yurituvchi subyektlarga risklarni boshqarish, 
nazorat qilish va korporativ boshqaruv tizimiga maqbul yondashuv asosida qo‘yilgan maqsadlarga erishishda 
yordam beruvchi, moliyaviy-xo‘jalik faoliyati samaradorligini oshirishga qaratilgan obyektiv kafolat va maslahatlar 
beruvchi mustaqil tizim bo‘lib, buxgalteriya ma’lumotlarining to‘g‘ri bo‘lishini ta’minlash va korxonada samarali 
ichki nazorat tizimini tashkil etishga yo‘naltirilgan faoliyatdir” [5].

Sh. I. Ilxamov ham ichki audit va ichki nazorat metodologiyasini takomillashtirish bo‘yicha tadqiqotlar olib 
borib, quyidagi fikrlarni keltirib o‘tgan: “ichki audit korxona moliyaviy-xo‘jalik faoliyati samaradorligini oshirish 
imkoniyatlarini aniqlashning eng qulay vositalaridan biri bo‘lib, u, o‘z navbatida, korxonaning raqobat jihatdan 
ustunligini ta’minlashi mumkin” [6].

Adabiyotlar tahlili shuni ko‘rsatadiki, iqtisodchi olimlar tomonidan ko‘proq ichki auditning mohiyati ochib 
berilgan. Ba’zi iqtisodchi olimlar tomonidan ichki auditning funksiyalariga ham aniqlik kiritilgan. Biroq yuqoridagi 
tadqiqotlarda ichki auditning funksiyalari to‘liq ochib berilmagan.

T A D Q I Q O T  M E T O D O L O G I YA S I
Tadqiqotni olib borishda taqqoslash, analiz va sintez, induksiya va deduksiya usullaridan foydalanildi.

T A H L I L  V A  N A T I J A L A R
Ichki audit korxona va tashkilotlarda korporativ boshqaruv tizimining ajralmas tarkibiy qismi hisoblanadi. 

U tashkilot faoliyatini samarali tashkil etish, risklarni boshqarish, moliyaviy barqarorlikni ta’minlash hamda 
resurslardan oqilona foydalanishga xizmat qiladi. Ichki audit tashkilot faoliyatini takomillashtirish va qiymat 
yaratishga qaratilgan mustaqil, xolis kafolat va maslahat faoliyati hisoblanadi.

Iqtisodiy nuqtayi nazardan ichki audit korxonada mavjud resurslardan foydalanish samaradorligini 
baholash, ichki nazorat tizimining ishonchliligini tekshirish hamda moliyaviy-iqtisodiy jarayonlarda yuzaga 
kelishi mumkin bo‘lgan risklarni oldindan aniqlashga yo‘naltirilgan faoliyatdir. U faqat moliyaviy hisobotlar 
to‘g‘riligini tekshirish bilan cheklanib qolmasdan, ishlab chiqarish, ta’minot, sotish, investitsiya va boshqaruv 
jarayonlarini ham qamrab oladi.

Ichki auditning iqtisodiy mohiyati quyidagi jihatlarda namoyon bo‘ladi:
−	 korxona mablag‘lari va mulkining saqlanishini ta’minlash;
−	 xarajatlarning asossiz oshishining oldini olish;
−	 daromadlarning to‘g‘ri va o‘z vaqtida tan olinishini ta’minlash;
−	 risklarni boshqarish tizimini takomillashtirish;
−	 strategik va taktik qarorlarni qabul qilishda ishonchli axborot bilan ta’minlash.
Korporativ boshqaruv tizimida ichki audit rahbariyat va kuzatuv kengashi o‘rtasidagi muhim axborot ko‘prigi 

vazifasini bajaradi. U boshqaruv qarorlarining asoslanganligi va samaradorligini baholash imkonini yaratadi. 
Xorij tajribasida ichki audit to‘g‘ridan to‘g‘ri audit qo‘mitasiga bo‘ysunishi orqali uning mustaqilligi ta’minlanadi.

Zamonaviy iqtisodiyotda ichki audit faqat tekshiruv vositasi emas, balki strategik boshqaruv instrumenti 
sifatida qaraladi. U korxona rivojlanish strategiyasini baholash, investitsiya loyihalarining samaradorligini tahlil 
qilish va uzoq muddatli barqarorlikni ta’minlashda muhim rol o‘ynaydi.

Ayniqsa, globallashuv va raqobat kuchaygan sharoitda ichki auditning ahamiyati yanada ortadi. Chunki u 
korxonaga bozor o‘zgarishlariga tez moslashish, risklarni oldindan aniqlash va samarali boshqaruv qarorlarini 
qabul qilish imkonini beradi.

Shunday qilib, ichki auditning mohiyati uning mustaqil, xolis va kompleks nazorat hamda maslahat faoliyati 
ekanligida namoyon bo‘ladi. Ichki auditning iqtisodiy ahamiyati esa korxona moliyaviy barqarorligini ta’minlash, 
risklarni kamaytirish va qiymat yaratishga qaratilganligi bilan izohlanadi. Shu sababli, ichki auditni zamonaviy 
talablar va xalqaro tajribalar asosida takomillashtirish korxonalarning raqobatbardoshligini oshirishda muhim 
shart hisoblanadi (1-jadval).

1-jadval. Ichki auditning asosiy funksiyalari1

Funksiya Mazmuni Amaliy ahamiyati
Nazorat Moliyaviy va operatsion jarayonlarni tekshirish Xato va qonunbuzarliklarning oldini olish
Risklarni boshqarish Risklarni aniqlash va baholash Korxona barqarorligini ta’minlash

Maslahat Boshqaruv qarorlarini qabul qilish bo‘yicha 
maslahat berish Samarali qaror qabul qilish

Axborot Hisobot shaffofligini ta’minlash Investorlar ishonchini oshirish

Ichki auditning nazorat funksiyasi korxona faoliyatining ichki nazorat tizimi samaradorligini ta’minlashga 
qaratilgan. Bu funksiya orqali ichki audit:

−	 moliyaviy va operatsion ma’lumotlarning to‘g‘ri va aniq bo‘lishini nazorat qiladi;
−	 resurslardan samarali va oqilona foydalanishni tekshiradi;
−	 firibgarlik holatlari va moliyaviy qoidabuzarliklarni aniqlaydi;
ichki nazorat mexanizmlarining ishlashini baholaydi va zaif nuqtalarini aniqlaydi.
Nazorat funksiyasiga asosan korporativ boshqaruvning asosiy kafolati sifatida qaraladi. Nazorat orqali 

aniqlangan kamchiliklar haqida ichki audit hisoboti tayyorlanadi va kuzatuv kengashiga taqdim etiladi, bu esa 
tezkor choralar ko‘rishga imkoniyat yaratadi.

Risklarni boshqarish funksiyasi korxonaning iqtisodiy va moliyaviy risklarini aniqlash, baholash va 
kamaytirishga qaratiladi. Ichki audit bu funksiyani quyidagicha amalga oshiradi: korxonaning strategik va 
taktik maqsadlariga tahdid soluvchi risklarni aniqlaydi; har bir riskning ehtimoliy oqibatlarini baholaydi; risklarni 
nazorat qilish va ularni kamaytirish choralarini taklif qiladi; risklarning monitoringini amalga oshirib, ularni doimiy 
ravishda tahlil qiladi.

Ichki auditning maslahat funksiyasi korxona boshqaruviga strategik va operatsion qarorlarni qabul qilishda 
yordam berishga qaratilgan. Bu funksiya orqali ichki audit korxonaning boshqaruv jarayonlarini tahlil qiladi va 
samaradorlikni oshirish uchun tavsiyalar beradi; yangi biznes-loyihalarni moliyaviy va operatsion tahlil qiladi; 
korporativ qonunchilik, komplayens va etika standartlariga muvofiqlikni ta’minlashda maslahat beradi; ichki 
audit faoliyati doirasida innovatsion qarorlar va raqamli transformatsiya loyihalari uchun ekspert fikrini taqdim 
etadi.

Axborot funksiyasi ichki auditning strategik ahamiyatga ega qismi bo‘lib, u boshqaruvni oqilona va samarali 
qarorlar qabul qilish uchun kerakli ma’lumotlar bilan ta’minlaydi. Bu funksiyaning asosiy jihatlari audit natijalari 
va tahlillarini hisobotlar shaklida taqdim etish; moliyaviy, operatsion va strategik ma’lumotlarni birlashtirish; 
tahliliy va prognozli axborotni boshqaruvga taqdim etish orqali qarorlar asosini mustahkamlash; korporativ 
kommunikatsiya, axborot shaffofligi va ishonchlilikni ta’minlashda o‘z aksini topadi.

Ichki auditning mazkur to‘rt funksiyasi bir-biri bilan uzviy bog‘lanib, korxonaning barqarorligi hamda iqtisodiy 
samaradorligini ta’minlaydi. Shu tariqa, ichki audit nafaqat nazorat mexanizmi, balki strategik boshqaruvning 
integral qismi sifatida faoliyat yuritadi va biznes jarayonlarining optimallashtirilishiga ko‘maklashadi.

X U L O S A  V A  T A K L I F L A R 
Hozirgi zamonaviy sharoitda ichki audit tizimi korporativ boshqaruvning strategik va taktik qarorlarida muhim 

ahamiyat kasb etadi. Ichki audit resurslardan samarali foydalanish, risklarni kamaytirish, faoliyat samaradorligi 
va moliyaviy barqarorlikni ta’minlashda muhim instrument hisoblanadi. Xorij tajribasi shuni ko‘rsatadiki, ichki 
audit nafaqat moliyaviy nazorat funksiyasini bajaradi, balki strategik qarorlarni asoslash va axborot funksiyasini 
ta’minlashda ham muhimdir.

Ichki audit nazorat, risklarni boshqarish, maslahat va axborot funksiyalarini o‘z ichiga oladi. Nazorat 
funksiyasi korporativ faoliyatning qonuniyligi va samaradorligini ta’minlaydi; risklarni boshqarish funksiyasi 
resurslarning samarasiz sarflanishini kamaytiradi va moliyaviy barqarorlikni ta’minlaydi; maslahat funksiyasi 
strategik va taktik qarorlarni qabul qilishda rahbariyatga yordam beradi; axborot funksiyasi qaror qabul qilish 
uchun ishonchli va obyektiv ma’lumotlarni taqdim etadi.

Resurslar cheklangan sharoitda ichki audit faoliyatini risklarga qaratilgan tarzda tashkil etish samaradorlikni 
sezilarli darajada oshiradi. Bu usul ichki auditorlarga asosiy va muhim obyektlarga e’tibor qaratish imkonini 
beradi hamda resurslarni tejashga xizmat qiladi.

